
Dichtung: Kleinere Formen

Konrad Celtis, Libri odarum quatuor, cum epodo, & saeculari carmine, Strassburg 1513
IV,5: Ad Phoebum, ut Germaniam petat

Phoebe qui blandae citharae repertor,

Linque delectos Helicona, Pindum &,

Ac veni in nostras vocitatus oras


Carmine grato.

Cernis ut laetae properent Camaenae,

Et canant dulces gelido sub axe.

Tu veni incultam fidibus canoris


Visere terram.

Barbarus quem olim genuit vel acer

Vel parens hirtus, Latij leporis

Nescius, nunc sic duce te docendus


Dicere carmen.

Orpheus qualis cecinit Pelasgis,

Quem ferae atroces, agilesque cervi,

Arboresque altae nemorum secutae


Plectra moventem.

Tu celer vastum poteras per aequor

Laetus a Graecis Latium videre,

Invehens Musas, voluisti gratas


Pandere & artes.

Sic velis nostras, rogitamus, oras

Italas ceu quondam aditare terras,

Barbarus sermo fugiatque, ut atrum


Subruat omne.

Giovanni Gioviano Pontano (1429–1503), De amore coniugali
II, 12. Naenia quinta ad somnum inducendum. Mater canticat.

Scite puer, mellite puer, nate unice, dormi;


Claude, tenelle, oculos, conde, tenelle, genas.

Ipse sopor: „Non condis, ait, non claudis ocellos?“

En cubat ante tuos Luscula lassa pedes.

Languidulos, bene habet, conditque et claudit ocellos


Lucius, et roseo est fusus in ore sopor.

Aura, veni, foveasque meum placidissima natum.


An strepitant frondes? Tam levis aura venit;

Scite puer, mellite puer, nate unice, dormi;


Aura fovet flatu, mater amata sinu.

Giovanni Gioviano Pontano (1429–1503), Hendecasyllabi seu Baiae
I,4: Ad Hermionen ut papillas contegat

Praedico, tege candidas papillas,

Nec quaeras rabiem ciere amantum.

Me, quem frigida congelat senecta,

Irritas male calfacisque: quare,

Praedico, tege candidas papillas,

Et pectus strophio tegente vinci.

Nam quid lacteolos sinus et ipsas

Prae te fers sine linteo papillas?

An vis dicere: „Basia papillas

Et pectus nitidum suaviare?“
Vis num dicere: „Tange, tange, tracta?“
Tene incedere nudulis papillis?

Nudo pectore tene deambulare?

Hoc est ad venerem vocare amantes.

Quare aut contege candidas papillas,

Et pectus strophio decente vinci,

Aut, senex licet, involabo in illas,

Ut possim iuvenis tibi videri.

Tithonum, Hermione, tuae papillae

Possunt ad iuvenis vocare munus.

Johannes Secundus, Basia (1539)

Basium VIII

Quis te furor, Neaera

inepta, quis iubebat

sic involare nostram,

sic vellicare linguam

ferociente morsu?

an, quas tot unus abs te

pectus per omne gesto

penetrabiles sagittas,

parum videntur, istis

ni dentibus protervis

exerceas nefandum

membrum nefas in illud,

quo saepe sole primo,

quo saepe sole sero,

quo per diesque longas

noctesque amarulentas

laudes tuas canebam?
...

o vis superba formae!
Andrea Alciato, Emblematum liber, Augsburg 1531
In vitam humanam
[image: image1.png]


Plus solito humanae nunc defle incommoda vitae

Heraclite: scatet pluribus illa malis.

Tu rursus, si quando alias, extolle cachinnum

Democrite: illa magis ludicra facta fuit.

Interea haec cernens meditor, qua denique tecum

Fine fleam, aut tecum quomodo splene iocer.
